
列朝詩集

甲集第一

 � 甲集第二

甲集第一

劉誠意基 《犁眉公集》一百二十七首

【漢宮曲】

小雨如煙晝掩扉，卷簾忽見燕雙飛。

不知春色能多少，總向昭陽柳上歸。

【江上曲（四首）】

紫桂香銷五夜霜，碧雲收盡玉蟾光。

琅玕不是人間樹，何處朝陽有鳳凰。

月出前山青黛寒，雁聲遙下碧雲端。

草根錯認驪珠吐，自是西風白露團。

賓雁來時月滿洲，於今雁去月如鉤。

雁來雁去何時了，月照離人又白頭。

紅蓼丹楓一色秋，楚雲吳水共悠悠。

人間萬事西風過，惟有滄江日夜流。

【寒夜謠（二首）】

良夜悠悠，星河滿天。風吹窗欞，聲如管弦。

無酒可飲，寒不能眠。枯腸飢鳴，百慮交煎。

人生一世，不滿百年。寤寐懷思，曷維其然。

內省不疚，有愧聖賢。

今夕何夕，歲聿其徂。草木雕落，山川縈紆。

瞻彼鴻雁，拂翼天衢。雍雍和鳴，載悠載徐。

雖無羽翰，心與之俱。華月出雲，青鐙在隅。

歌以寫懷，云何其旴？

【長歌續短歌】

短歌調促情苦悲，長歌引愁無絕期。

短聲欲盡長聲續，似是荊山人泣玉。

悲哉荊山泣玉人，但知貴玉不貴身。

縱令哭盡歌堪聽，何異春花委路塵。

古稱悲歌可當哭，傷心如中金石鏃。

更不必聽蔡琰笳，又不必聽漸離築。

長歌飄揚徹九天，短歌嗚咽入九泉。

徒言歌哭兩情異，誰知歌聲尤可憐。

【望行人】

朝聽乾鵲鳴，暮見燈花結。

鵲鳴燈結無定期，鏡裏青雲看成雪。

人生百歲難長保，天上孤鸞海中老。

滔滔逝水不回西，灼灼秋花幾時好。

一朝復一朝，一夕復一夕，

只恐君心念妾時，妾身已作山頭石。

【旅興（四十首）】

初秋積雨過，眾綠光如濡。

莎雞啼高樹，蟋蟀鳴階除。

時物已改故，芳年從此徂。

榮名非我願，守分敢求餘。

登樓眺遠郊，肆目望天衢。

明月出雲中，照我華髮疏。

還歸掩關臥，夢到園田居。

憶年二三十，笑人不能勤。

誦書欻萬言，落筆飛煙雲。

有朋自遠來，講論窮朝曛。

一藝恥不知，高蹈躐前聞。

寧知有衰老，耳聾目如熏。

身世且未保，況敢言功勳。

老不與懶期，身老懶自至。

懶不與傲期，力憊難強事。

茫茫視天宇，忽忽心如醉。

勞生諒何庸，顧為形所累。

弱水隔蓬萊，安得生兩翅。

秋風肅萬物，百蟲競號鳴。

蟪蛄最可憐，切切悲其生。

屣履步庭除，素月圓且明。

玩之不可掇，渺焉忽西傾。

回身掩房闥，愴恍煩慮盈。

太息以終宵，展轉難為情。

徼福非所希，避禍敢不慎。

富貴實禍樞，寡欲自鮮吝。

疏食可以飽，肥甘乃鋒刃。

探珠入龍堂，生死在一瞬。

何如坐蓬蓽，默默觀大運。

死別不可追，生別那可思。

悼往恨節促，待來恚時遲。

人生百歲間，苦樂相牽攀。

念生復念死，何時一開顏。

登高望八荒，目眷飛鳥還。

有願不克遂，淚下空潺湲。

秋氣雖可悲，秋色亦可悅。

寥寥天宇曠，皎皎縣象晰。

雁來山葉紅，龍臥江潭潔。

彼美黃金花，含英耀窮節。

佳人不可期，明月圓復缺。

空庭夕陰盡，露草白如雪。

佇立望四方，彌使憂念結。

窮巷屏人跡，開門見青山。

青山似故鄉，客子何當還。

蟪蛄日夜鳴，綠樹亦已殷。

白日駛西征，浮雲不可攀。

安得生羽翼，奮飛出玄間。

雨來群山暗，雨過群山明。

山明猿鳥喜，山暗猿鳥驚。

歲暮陰風起，白日西南傾。

寒蟬枝上號，阜螽草間鳴。

人生非草木，能無感中情。

赤霞變玄雲，風起煙霧塞。

颼颼木葉響，曀曀原野黑。

青泥沒委巷，關塞生咫尺。

水深蛟龍恣，山濕鳥獸寂。

留滯荷戈人，艱難去鄉客。

翹首望太陽，憂思萃朝夕。

望舒乘罕車，潛蜦躍重淵。

二儀煙霧交，九澤風雲連。

丘陵冒潢潦，溝澮成通川。

鵲鶴失其巢，窮猿鳴可憐。

蛙黽一何樂，喧呼聒宵眠。

旻景無還暉，霜露淒已繁。

松柏坐椔翳，桃李更何言。

旦夕悲風起，黃沙蔽平原。

萬物盡凋落，芳華誰獨存。

我願化為鶴，不願化為猿。

鶴鳴聲聞天，猿鳴煙雨昏。

空林夜寥寂，躑躅傷精魂。

西風吹碩果，草茅思索穀。

摵摵卉木零，唧唧寒蟲號。

百川日夜流，泰山何其高。

沉浮自有定，汲汲無乃勞。

久雨得晚霽，豁然如醉醒。

幽花衒餘紅，遠峰出孤青。

獨坐無與娛，蜻蛚吟空庭。

良辰能幾何，逝者忽如傾。

嘯歌欲自慰，歌竟還傷情。

微風振簷鐸，瑲如環佩響。

登高看秋色，俯見明月上。

木落天地寬，雲散川原廣。

來者不可期，逝者日已往。

離居豈無懷，惻愴縈遠想。

日暮登高臺，流目盼雲間。

雲間有明月，窈窕芙蓉顏。

光輝被四表，萬古一往還。

惜無騰化術，仰之不能攀。

江上秋風急，天寒雁南歸。

客子眷長途，中心一何悲。

顧瞻望四方，有懷當告誰。

霜露日夜零，百卉厭其枝。

衰謝不待期，榮盛安可追。

太息復太息，愴悢涕沾衣。

薄雲斂微雨，返照涵空煙。

黃葵間紅蓼，爛若濯錦鮮。

老病苦無歡，坐為憂所纏。

自恨非松喬，不能還少年。

援琴寫此曲，曲盡心茫然。

翔鹍摶扶搖，九萬一奮翅。

驊騮驟康莊，瞬息千里至。

穀鮒穴坎趯，��鷯集蓬蔚。

逼仄豈不憐，飲啄亦何忌。

誇父空有勇，精衛良無智。

翼折海未枯，身僨杖徒棄。

何如抱區區，保己遺世事。

倦鳥冀安巢，風林無靜柯。

路長羽翼短，日暮當如何。

登高望四方，但見山與河。

寧知天上雨，去為滄海波。

慷慨對長風，坐感玄髮皤。

弱水不可航，曾城岌嵯峨。

淒涼華表鶴，太息成悲歌。

病身如朽木，螬蟻群萃之。

生意已無多，雨露空其滋。

晨興步庭除，足弱幾不持。

論年未應爾，胡為遽如期。

大塊播萬形，一軀非我私。

暫假終必還，但有速與遲。

居易以俟命，聖言豈吾欺。

上古人一心，生榮死同哀。

末世自為心，骨肉多嫌猜。

沉沉十日雨，漫漫百畝苔。

苔深車輪沒，平路生蒿萊。

嗚呼張仲蔚，衡門何由開。

疏庸厭人事，疲病畏交游。

得閒願已愜，敢有分外求。

開門對鐘山，山翠盈我眸。

日中市聲遠，草綠空庭幽。

登臨觀萬象，玄理足可搜。

誰能走逐逐，自使生悔尤。

別離多苦懷，三年當百載。

來者非所知，往者今安在。

浮雲旦夕起，白日埋光彩。

天地亦有形，豈能長不改。

去去東園公，紫芝猶可采。

晨興梳短髮，庭樹生秋風。

萬物有容色，與故各不同。

碩實屬老成，天柔怨童蒙。

英英黃金花，旎旎清露叢。

歲暮等淪落，何異蒿與蓬。

庭前草華發，夜涼螢火流。

有懷不能寐，超望女與牛。

那無一葦航，繁念空悠悠。

淚如宵露零，散漫不可收。

忡忡坐虛室，曖曖日向暮。

空煙斂曾岑，暝色半高樹。

緬邈起遐思，逍遙散輕步。

嬋娟天上月，的醿草間露。

物情豈異昔，人事殊非故。

芳歲不可淹，衰年況多慮。

諒無彭鏗術，頹齡那能駐。

夭夭芙蓉花，向晚猶媚嫵。

娟娟明月輝，粲粲當庭戶。

寒衾耿長夜，夢寐空自語。

勞生遘六極，老病在羈旅。

將思訴穹玄，恨無摶風羽。

大火沒西南，晝短宵已長。

志士鬱慷慨，老年怨淒涼。

蕭蕭草蟲鳴，肅肅蒼隼揚。

物情各有定，人意苦不常。

曨步陟崇丘，流目睇康莊。

寧為款段駑，勿作騏驥良。

款段駕鼓車，道里有限量。

騏驥被重甲，力盡百戰場。

死骨賣千金，雖貴亦何償。

青青瀟湘竹，猗猗被寒水。

游子如飛蓬，佳人曠千里。

登高左右望，但見黃塵起。

鳳凰翔不下，梧桐化為枳。

傷懷不可道，憂念何時已。

吾觀穹壤間，萬變皆有窮。

何如順天道，原始以知終。

清晨攬衣起，絺綌生秋風。

雍雍鳴雁來，灼灼酸棗紅。

悵焉念所思，悲感集予衷。

佳期在何許，瑤草成枯蓬。

佇立望日月，勞心極忡忡。

烏鳴朝啞啞，鵲鳴暮啾啾。

聞鵲既不喜，聞烏復何憂。

世人務苟得，君子絕外求。

滄浪迅風波，無風即安流。

胡為自冰炭，以貽達者羞。

嚴風萃群有，蠅蚊亦無多。

所憎雖去眼，若此歲晏何。

中夜攬衣裳，起視星與河。

出雲未還山，落葉早辭柯。

沉思不成寐，太息繼以歌。

寒燈耿幽幕，蟲鳴清夜闌。

起行望清天，明月在雲端。

美人隔千里，山河杳漫漫。

玄雲翳崇岡，白露凋芳蘭。

願以綠綺琴，寫作行路難。

憂來無和聲，弦絕空長歎。

秋山青如煙，秋月白如水。

登高俯空曠，咫尺見千里。

悠悠孤雲行，裊裊涼風起。

涼風吹客衣，客心隨風飛。

願作滄海潮，朝來莫還歸。

久旱草不生，一雨青滿地。

新荑與舊枿，好醜各自媚。

喈喈黃鶯吟，習習玄鳥至。

閒庭人跡稀，白日澹清氣。

平生孟公綽，庶足無妄覬。

但願長若斯，撥置身外事。

江城夜來雨，雷音亦何砰。

今晨視郊原，草木皆發榮。

雙雙布穀兒，來我牆上鳴。

園蔬猶可藝，無忘及時耕。

倦翮得安巢，感荷天地生。

秋高潦水涸，旻天亦淒清。

枯籜響悲音，羈蟲振餘聲。

曀曀落日暉，慘慘游子情。

風林無定枝，馳車鮮安旌。

自愧匪賢達，默默嗟其生。

山鬼處幽篁，自分不見天。

寧知無私照，及此暗井泉。

倦鳥思故林，窮魚思故淵。

感荷實難忘，庶其保終年。

鎩羽異高風，疲馬厭長道。

玄陰促暮節，何物能不老。

自非松柏質，敢冀出眾草。

登山臨流水，及此晴日好。

春芳藹蘭蕙，秋實慄粳稻。

黃精肥可食，石泉清可澡。

榮名何足言，息心以為寶。

【過蘇州（九首）】

姑蘇臺下垂楊柳，曾為張王護禁城。

今日淡煙芳草裏，暮蟬猶作管弦聲。

姑蘇臺下垂楊柳，落葉蕭蕭日暮風。

天地山河有真主，迎來送往總成空。

憶昔吳宮無事時，滿城楊柳舞西施。

如今柳盡西施死，恨殺當年陌上兒。

陌上清歌最可聽，誰知此是斷腸聲。

就中更有楊枝曲，恨殺昏鴉及曉鶯。

虎丘山下月朦朧，閶闔門前動地風。

《子夜》一聲琴一闋，杜鵑聲在碧雲中。

燈映前窗紙不鳴，四鄰無語犬號聲。

南陽已起為霖了，何用人間更得名。

滿地寒風滿面塵，荒煙白草舊通津。

宴安鴆毒俱亡國，可但西施解誤人。

成敗由天眾所知，烏江拔劍更何疑。

誰言碧海剸蛟手，也學臨春井底兒。

小雨如膏漬陌塵，一溝寒碧曉生鱗。

餘年已自無多子，更向途中見早春。

【漫成（二首）】

萱草花空發，丁香子又生。

浮雲無處所，孤月不須明。

望帝千年魄，聲聲是淚流。

空庭無竹樹，省得一春愁。

【老病嘆】

我身衰朽百病加，年未六十眼已花。

筋牽肉顫骨髓竭，膚腠剝錯瘡與瘸。

人皆愛我饋我藥，暫止信宿還萌芽。

肺肝上氣若潮湧，舊劑再歠猶淋沙。

有眼不視非我目，有齒不嚙非我牙。

三黃苦心徒自瘵，五毒浣胃空矛戈。

因思造物生我日，修短已定無舛差。

琚瓆不能使之少，盧秦焉能使之加。

攻犀盬朽各有分，鳧悲鶴悼何繆耶。

不如閉戶謝客去，有酒且飲辭喧嘩。

【漫成】

老去知心更有誰，愁將短髮對花枝。

花殘更發新春葉，髮白空垂滿面絲。

縱酒放歌憐往日，倚闌聽雁立多時。

若為化得摶風翮，汗漫東西信所之。

【有感（七首）】

物換星移事已迷，重來舊處惑東西。

可憐如鏡天邊月，獨照棲烏半夜啼。

焚書千古訝嬴秦，逃難茫茫走縉紳。

尚憶商山近京洛，白頭容得採芝人。

甲楯孤棲死不疑，那將宗社換西施。

想應嘗膽秋風夜，恰似無忘�李時。

鴻雁來時月滿天，客途僮僕自相憐。

荒村觸眼惟茅屋，榆柳蕭疏起暮煙。

黍穗高低菊有華，廛居恰似野人家。

夕陽日向西牆過，只為微生換鬢華。

魚鹽充牣稻粱肥，誰寤繁華是禍機。

日暮無人唁亡國，寒鴉猶帶夕陽飛。

漫漫陽春不見秋，人生得意總忘愁。

茱萸謝盡芙蓉發，清夜吹笙月滿樓。

【古歌（三首）】

紅葵高花高以妍，清晨方開夕就蔫。

美人迢迢隔山水，可望不見心茫然。

花開花落日復夜，惟覺新年非故年。

人生百歲花一度，何不作樂令人憐。

舊花欲落新花好，新人少年舊人老。

佳人見此心相憐，舉觴勸我學神仙。

我聞神仙亦有死，但我與子不見耳。

只言老彭壽最多，八百歲後還如何。

雙燕雙飛入我堂，銜泥養雛何太忙。

養得雛成卻飛去，雙燕雙飛復如故。

東園桃李春萋萋，日華烘露生紫霓。

一朝實熟付人採，葉枯枝折空成蹊。

【夜泊桐江驛】

伯夷清節太公功，出處非邪豈必同。

不是雲臺興帝業，桐江無用一絲風。

【松葉酒歌寄梁安宅】

道人贈我松葉酒，味似瓊漿色瓊玖。

咽之骨爽神魂清，令我壽同金石久。

我生疏懶無所能，瘦皮粘骨危崚嶒。

病來啖藥猶啖水，夢寐恍惚風中燈。

常聞徂徠有嘉木，玄醴滌濯黃露沐。

上有兔絲揚翠旍，下有茯苓蹲白鹿。

咀華嚼葉咽以津，歲久定化腸為筋。

便從偓佺覲黃帝，身騎肉角青騏惣。

我欲求之百憂集，滿眼蚊蠅隨出入。

踆烏箭逝纖阿急，日暮空瞻鄧林泣。

道人此酒還有方，我欲與子同徜徉。

世上神仙亦何限，留侯闢谷應未晚。

【侍宴鐘山應制（時蘭州方奏捷）】

清和天氣雨晴時，翠麥黃花夾路歧。

萬里玉關馳露布，九霄金闕絢雲旗。

龍文騕褭驂鸞輅，馬乳蒲萄入羽卮。

衰老自慚無補報，叨陪儀鳳侍瑤池。

【秋懷（五首）】

東風吹晨霞，初日垂白足。

濕煙屯簷棟，飛雨鳴樸樕。

厭厭葉就黃，萋萋草還綠。

索居謝喧囂，庭絕車馬躅。

念來多所懷，追往不可復。

懶隨老共至，病與年相促。

省窮慚寡尤，守分無望福。

駑駘立皂櫪，慕敢騏驥逐。

空階走穴蟻，荒垤唳巢鸛。

陰氛方騰達，密雨已彌漫。

沉沉翳光景，昧昧感昏旦。

林鴉濕休飛，簷雀飢相喚。

哇步隔關河，四望空慨嘆。

淒淒衣裳單，戚戚歲年晏。

微生如石火，徒勞暫時煥。

永寤爛柯人，萬事一夢幻。

清晨啟扉坐，微風動游龍。

離離牆上花，切切砌下蛩。

喓喓自成音，灼灼各有容。

四序迭推移，衰病情所鐘。

身羸足已弱，有願不得從。

愧負天地生，愴悢填心胸。

蟋蟀已在宇，鴻雁方來賓。

天秋風露寒，陰穀何時春。

欲為商聲歌，恐驚梁上塵。

衡門掩仲蔚，庶用存吾真。

薄雲散高風，天色青如染。

盈庭露輝輝，當窗星焰焰。

寒來愛蘭狖，暑往卻筠簟。

X-GORB Books | zh.wikisource.org | CC BY-SA 4.0 15 / 34



列朝詩集/甲01

憂思浩無際，起坐數更點。

晦明相代謝，避盈乃無歉。

未嘗陟孟門，誰識行路險。

賈害豈無因，戒之在懷琰。

冥豫何可長，用之以自檢。

【題謝皋羽傳後】

阮籍哭窮途，墨翟哭素絲。

賈誼上書期寤主，卞和抱玉無人知。

人生有情不可塞，謝生慟哭非狂癡。

神奔鬼遁天地革，龍魚貓虎三辰黑。

黼裳玄袞換氈裘，鞮唱羌歌滿中國。

生也何辜逢此時，有才不用空男兒。

伯益丘墟管仲沒，孤根弱植誰扶持？

既不能學申胥頓首血沾臆，卻吳再建荊社稷。

又不能學鄒衍長號徹帝關，飛霜六月淒燕山。

空將淚灑荒岡雨，添作秋濤撼江浦。

君不見杞梁之妻善哭夫，哭得城崩又何補？

夜猿叫罷天晦冥，哭聲搖動虛危星。

瀟湘竹死鳳凰去，但見白波連洞庭。

嗚呼！此士今安在，金石可銷心不改。

應將魂魄化精衛，銜取南山填北海。

【秋感（二首）】

老病偏多感，宵長晝亦長。

衣冠方謝暑，枕席已驚涼。

往事鐫心在，新知過眼忘。

籬邊舊栽菊，歲晚為誰黃。

日白天青木葉凋，雲山漫漫故鄉遙。

石床墜露珠光動，碧砌幽花玉色銷。

十載故人俱土壤，五更歸夢負漁樵。

懷來憶往成惆悵，蔓草羈蟲對寂寥。

【悼廢圃殘菊】

舊菊將蕪尚有根，高秋相顧耿無言。

芳心不共青莎死，生態猶欺白露繁。

要待靈均餐落蕊，從教元亮恥空尊。

何人解識淒涼意，分付寒棨仔細論。

【雜詩（五首）】

白露出草根，顆顆如明珠。

黃華炫金錢，亦復盈階除。

閒居無尤物，玩之聊可娛。

衡門不必扃，此非眾所須。

但恐成薏苡，千載令人吁。

服力徇穡事，矻矻望有秋。

凌晨荷鋤出，日入且未休。

中夜看星辰，旱潦切所憂。

西成告豐歲，珠璣滿田疇。

飽食幸可期，喜色欲盈眸。

寧知霜雪早，零落不得收。

荒畦委滯穗，槿籬挂空篝。

斜陽照白髮，短褐還飯牛。

天命固如此，汲汲復何求。

季世罕上壽，百歲為長年。

軒皇不可見，顏冉復誰憐。

安期乘彩虹，羨門駕紫煙。

朝游蓬萊島，夕宿曾城巔。

常恐聲風枝，摧折滄海田。

X-GORB Books | zh.wikisource.org | CC BY-SA 4.0 17 / 34



列朝詩集/甲01

徒令驪山客，想望稱神仙。

月明棲鳥動，月暗棲鳥定。

茅鴟潛枳枸，大眼挂宵鏡。

皇天生萬物，一物畀一性。

遂令蓋壤間，擾擾事爭競。

喧呶窮日夕，豈不慁天聽。

化工雖云巧，為法只自病。

沉思令人嗟，欲問誰與應。

速成非良器，驟得難久好。

桃李望春舒，亦復迎秋稿。

蕣英耀朝日，未夕委蔓草。

飢農種植禾，自慶得食早。

歲暮寒溧洌，衡門淨如掃。

瀛洲對方壺，弱水為池沼。

不有千年花，安得如瓜棗。

徐市駕樓船，輕帆迅如鳥。

仙人倘可見，常恐三光老。

寄書附文鰩，碧雲空縹緲。

【舊在杭時為冷起敬賦泉石歌亂後失之今起敬為協律郎邀予寫舊作已忘而記其起三句因

更足之】

君不見吳山削成三百尺，上有流泉發蒼石。

冷卿以之調七弦，龍出太陰風動天。

初聞涓涓響林莽，悄若玄宵鬼神語。

玲然穿崖達幽谷，竽籟颼颼振喬木。

永懷帝子來瀟湘，瑤環瓊佩千鳴璫。

女夷鼓歌交甫舞，月上九疑啼鳳凰。

還思媧皇補穹碧，排抉銀河通積石。

咸池瀉浪入重溟，玉井冰澌相戛擊。

三門既鑿龍池高，三十六麟騰夜濤。

豐隆咆哮震威怒，鯨魚犍尾驚蒲牢。

倏然神怪歸寂寞，殷殷餘音在寥廓。

鮫人淵客起相顧，江白山青煙漠漠。

伯牙骨朽今幾年，叔夜《廣陵》無續弦。

絕倫之藝不常有，得心應手非人傳。

憶昔識子時，西州正繁華。

箏笛沸晨暮，兜離僸爭矜誇。

子獨倘佯泉石里，長日松陰淨書幾。

取琴為我彈一曲，似掬滄浪洗塵耳。

否往泰來逢聖明，有虞制作超莖英。

和聲協律子能事，罔俾夔摯專其名。

【雪鶴篇贈詹同文】

有鶴有鶴丁令威，碧玉為骨玄霜衣。

曾城十二身所依，千年伐毛一度歸。

洗髓織女黃姑磯，瑤臺雪花大十圍。

食之神爽肉不肥，乘風振羽芳菲菲。

丹砂結頂燁有輝，咳唾璀錯生珠璣。

朝游明星夕大霡，騰光躡景超巍巍。

滕六驂乘虹霓，蕊宮仙娥頊帝妃。

熔雲煉雨成瓊葳，眩晃晝奪扶桑輝。

離眸閃爍不可睇，回猋襜襜翼縞旗。

白虎觳觫艮厥腓，鸞鵷鳥鴻鶉鵠翬。

鷺鶚鸛鵲篸與颻，局促縮朒潛崿崎。

惟有皓鶴從之飛，竦翮夜過東皇畿。

玲瓏琪樹戛金徽，砉然長鳴驚海圻。

海波噴作煙霧霏，馬銜罔象蹲若寔。

鯤鯨夭矯相噓唏，銀河腹堅膠蜄豨。

王母桃花凍不緋，五色石裂女媧噫。

祝融上訴開九扉，帝命養之青鎖闈。

賜以沆瀣憐其飢，朝朝暮暮朝太微。

翅翎披拂天香馡，北斗粲爛星依稀。

翠赮抱日露未晞，圓骯修趾逸且頎。

蹌蹌蹈舞霍以揮，散仙引領空相希。

嗟哉清峻天下稀，勿嘆遼東城郭非。

桂華窅窪甘露溰，味美遠勝商山薇。

擷英為羞堪咀嘰，比之琅玕亦庶幾。

盤空硬語去脂韋，歌以贈君君莫譏。

【秋夜聽冷協律彈琴分韻得夜字】

秋清眾籟寂，華月耿遙夜。

玉琴奏瑤席，逸響發高榭。

微微風入林，稍稍泉出罅。

閃閃黃鳥春，嘒嘒玄蟬夏。

幽憂北酆語，赫怒西楚吒。

初疑廣寒府，和鑾起仙駕。

忽驚龍騰霄，雷電劈太華。

淒涼漢宮女，萬里異國嫁。

逍遙商山老，芝歌意閒暇。

斯須變暄涼，要妙奪造化。

終焉返淳樸，瑚璉在繅藉。

鄭衛失其淫，儀秦失其詐。

虎狼失其攫，烏鳶失其嚇。

大音信希聲，餘美甘如蔗。

持此滌塵心，永與箏笛謝。

【青羅山房歌寄宋景濂】

若有人兮乃在大江之南，浙河之東。連山掎拔瀛海上，上與河鼓天津通。憶昔四女下天

來，遺鬟墮髢根龐鴻。仙華傑出最怪異，望之如雲浮太空。嶔崟峛崺嚙不可上，薈蔚雜

樹昏朣朧。虎龍咆號猿鶴叫，山鬼呵欻生悲風。嗟哉若人兮，胡為乎其中！梁檀楠兮柱

桂楓，結青蘿兮以帡幪。不剪不伐兮，不盬以攻。晨嵐暮藹滴晴雨，煙條霧葉相蒙蘢。

縿々兮蓬蓬。繚糾要紹兮，若蒼龍垂胡降玄穹。巘麗披離兮，若翠鸞振迅飛��氃。鸝黃

和鳴桑扈應，仿佛牙曠之絲桐。幽泉發竇鏘玲瓏，六月赤日收蘊隆。陽凌陰蓄春融融，

岩花澗草紛白紅。有時皇初平清夜，騎羊朝帝君瓊蕤，羽蓋冰玉佩，華月閃爍光成虹。

松吹笙兮竹舞翿，影旆旆兮聲沄沄。娛目悅耳兮樂不可言。世間塵土何夢夢。山有芝，

隰有蘴，石鑿鑿兮水郤郤。猗若人兮美且充，飢食倦息兮可以保我躬。逍遙兮棲遲，又

何必訪廣成於崆峒。

【送姚伯淵之清溪河泊所任】

清溪之水通秋浦，石白水清魚可數。

鰷鱨鯩頠魴與暐，小魚如針大如杵。

侵晨漁艇浮空來，千夫撒網雲煙回。

鳴皛擊楫聲如雷，水怪昚啄珠宮開。

課魚使者矢魚急，馮夷噓唏龍母泣。

琴高赤鯉縱有神，何暇超騰作人立。

吾觀大江之中有壯魚，名曰海豨頭如豬。

群行九十其朋徒，噴沫成雨倏欻盲風俱。

旌陽仙人上天去已久，平池波濤隨處有。

春淵潛鱗陟負冰，時哉罔俾虞人後。

小魚瑣碎獺所捐，大魚多膏只自煎。

君不見振振鷺，白玉沙頭見魚飢不啄。

一朝飛上瑤華池，紫鵷黃鵠相追隨。

俯視禿鶴垂六羽，還共野鳥爭腐鼠。

【旅夜（二首）】

昨夜起觀星，月在楊枝上。

今宵不見月，星影空搖漾。

羽蟲飛拂戶，磴吐孤火壯。

佇立掩衡門，愁來獨惆悵。

客愁常突兀，今夜燈花生。

雖知無喜報，愁亦暫時平。

解襟成獨寢，留燈待天明。

喜固不可求，客心恆畏愁。

【道士周玄初鶴林行】

鶴林道士軒轅徒，以飆為輪雷為輿。

開山養鶴作騏驥，上下二儀周六虛。

雛成洗髓扶桑窟，縞練羽毛曈鐵骨。

聲飄碧落玉清揚，影拂太微雲滅沒。

永夜月明風滿林，竹柏戛擊笙簫音。

云是旌陽許縣令，躡蹻佩劍來相尋。

靡蓱西枝搖倒景，借去林間兩丹頂。

伐蛟北海奠玄冥，斬蜃南訛封浪井。

上窮列缺旁九圍，卻過度朔山中歸。

歸來贈我桃樹枝，朱衣赤郭手所持。

令我鞭龍扶虓虎，攝縛臊魃如奴虜。

授我堯時松子訣，轉睛出電噓成雨。

鐘山秀色連冶城，百花繞屋風泠泠。

焚香獨坐誦《真誥》，墜露點滴流華星。

土伯駿奔從號令，鶴鳴聞天空谷應。

寥陽寶殿歌《步虛》，河漢當窗回斗柄。

嗟子衰朽雜病攻，盈顛素發吹秋蓬。

空餘硬骨如瘦鶴，因子致意浮丘公。

【爲詹同文題浙江月夜觀潮圖】

君不見四時平分成歲功，以秋繼夏獨不同。

炎官挾長握天柄，七月赤日熺玄穹。

蓐收抱鉞蹲白水，野氣赫赫攄涘虹。

陽侯喘汗河伯暍，少昊上訴愁天公。

會須萬物長養遂，斯以仲月虛宵中。

此夜姮娥魄正滿，命駕四蟾驂兩禋。

指揮禺強出玄渚，蕩滌歊熇清霾蒙。

河漢發源牛斗下，曲江上與天津通。

初看一發起溟徼，如曳組練來於東。

漸聞殷惣鼉鼓發，倏忽萬雷聲撼風。

天吳掉尾出溟涬，馬銜揚鬐招海童。

霓旌縞帳鷺羽幬，瑤臺十二浮空蒙。

蕊珠仙人乘玉輅，騰駕鶴鵠飛氋氃。

長庚欻霍掞光耀，靈母扶龍嗥戛銅，

宓妃起舞素女從，瓊佩綷縩雲帡幪。

冰綃霧縠紛颯纚，霜旗雪幡高翳空。

鯨魚呀呷鮫鱷遁，蒲牢哮吼馮夷宮。

瞿唐巫峽起平地，灩澦若象鏖回霓。

先驅已過赤亭嶂，後從始發龕山谼。

商聲爽淅合群籟，澤國凜溧寒欲凍。

先生玩月坐樓上，夜氣澄寂神和衝。

憑闌快睹煩暑退，呼兒命酒澆喉嚨。

自舞自歌歌自作，月照白髮三千總。

歌聲迤揚林壑應，竹樹戛擊絲與桐。

淵魚躍波棲鳥作，紫桂繞屋清香融。

君歌曲終響未終，我歌激烈留征鴻。

瞠眸相視俱老矣，況有眾病來交攻。

聖明天子御宇宙，威惠與天相比隆。

首丘倘許謝鞿絆，猶有古月光瞳朧。

行當唱和三百首，永與潮汐流無窮。

【病眼作】

君不見昔日方相氏，黃金為四目。

精光倏昱奪長庚，導者趨風觀者肅。

一朝竣事歸有司，委棄塵埃同朽木。

我生兩眼粗能視，要探天根窺地軸。

論價未止連城璧，傅聲共推天下獨。

寧知用譽貴含章，鬼物由來闞高屋。

三彭上誶三盧聞，乘時作釁何其速。

吳回熾炭煎赤汗，灌注清揚發炎燠。

赫如巨鱒出淵淪，褧若錦衣蒙綺縠。

淚漬紅桃浥露開，旗昏丹雀披煙宿。

鷓鴣呼雨荔支垂，布穀啼山蓬蔂熟。

雪深太白脒碧雞，霧苦瑤臺落黃鵠。

自分衰年已無幾，膂力卒單筋脈縮。

春榮秋悴兩茫茫，柳綠花紅非所逐。

天公若復可憐生，乞與寸光分粟菽。

無勞指點某在斯，不用南陽潭上菊。

【秋日即事（八首）】

秋風吹雨冷翛翛，階下金錢爛漫愁。

鴻雁不來巢燕去，草蟲辛苦獨知秋。

春華秋草兩悠悠，素髮多情卻滿頭。

落葉自隨流水去，遠山空帶夕陽愁。

垂垂密兩瑀修楊，點點青苔繪短牆。

不是雁聲天畔過，爭知今日是重陽。

秋氣蕭條宋玉悲，西風唯有雁相宜。

秦淮岸上青青草，想見繁霜未落時。

寒星無數月如鉤，槁葉呼風入敝裘。

人世可憐唯有老，鏡中憔悴夢中愁。

掛壁青缸照不眠，相看到此亦堪憐。

露寒霜重殘螢盡，腸斷秋風憶往年。

病眼昏昏四顧迷，獨行渾似雪中雞。

花開葉落真成夢，愁聽門前過馬蹄。

槿華數樹夕陽時，收拾秋光在短籬。

自紫自紅還自碧，只應獨有暮蟬知。

北風吹雁過蕭蕭，旅館青燈共寂寥。

蓬鬢一時成白雪，老來禁得幾秋宵。

【贈杜安道】

憶昔天兵伐荊楚，舳艫蔽江齊萬櫓。

歡聲激烈似雷霆，猛氣炰烋震貔虎。

拔蕣皖城猶俯拾，探穴九江無險阻。

明年大戰康郎下，日月坱相吞吐。

馮夷蹋浪群水飛，巨鰲掉首三山舞。

雲隨太乙擁鋒旗，鼉為豐隆作靈鼓。

將軍金甲箭攢猥，戰士鐵衣汗流雨。

火龍熺焰絳天衢，燧象豗煙煎地府。

鯨鯢既剪攙搶落，草木熙陽魚出穀。

當時從臣皆俊良，近侍共推徐與杜。

或操陳子之刀鑷，或負伊公之鼎俎。

艱難出入矢石下，鞠躬盡力無摧阻。

夙興夜寐事一人，小心不貳帝臨女。

只今四海同車軌，葑菲罔遺遵往古。

瓊琚赤芾簉鵷行，鞍馬祿食光門戶。

天雞一聲金闕啟，龍顏有喜常先睹。

顧我愚疏憂患集，病骨崚嶒蒸溽暑。

興來懷舊倚長歌，星星兩鬢絲千縷。

【春夜（一首）】

春夜迢迢，微風不興。六合無氛，銀河欲冰。

月流素波，星回玉繩。孤坐不寐，憂思相仍。

壯年已謝，昔非莫懲。如彼老馬，心念超騰。

道路崎嶇，勵不可能。俯撥紅爐，仰剔青燈。

欲與晤語，誰其我應？

【青陽（一首）】

青陽俶載，白日孔昭。草生於野，華發於條。

隨氣成形，或蕊或翹。眷眷興懷，中心飄搖。

麥有雉雊，藻有跳。嚶鳴在樹，磬管簫《韶》。

駕言出游，以猶以陶。皤不可髫，籜不可夭。

自非松柏，不能後雕。來者弗畏，往者其消。

【新春】

昨夜東風來，吹我門前柳。

柳芽黃未全，草根青已有。

鵓鳩屋上鳴，勸我嘗春酒。

我髮日已白，我顏日已醜。

開樽聊怡情，誰能計身後。

【雞鳴一首贈宗文侄】

雞鳴朝暉，草露未晞，巢烏於飛。 雞鳴夕陰，草露淋淫，鳥歸於林。 雞鳴匪司時，鳥

舉匪有期。氓之蚩蚩，蓋亦何思。 朝露白如玉，我不敢躅，恐濕我足。

夕露光如珠，我不敢逾，恐濕我裾。 誰謂河弗廣？可航可蕩。風波無期，不如勿往。誰

謂林弗幽？可邀可游。豺虎無虞，不如勿由。

 中田有禾，園有樹麻。發石有泉，可以為家。 中田有麥，園有樹核。採山有蔬，可以

為宅。

【送金華何生還鄉覲省】

樓外桃花紅錦披，當花把酒映花枝。

慈親飲酒看兒笑，記摘桃花洗面時。

【潛溪圖歌為宋景濂賦】

金華山水天下希，潛溪龍門尤絕奇。

群峰峻極河漢上，一峰獨立芙蓉陂。

先生結廬在其下，文追班揚兼賈馬。

遂令此山增壯觀，野有樸樕皆梧矰。

上清道士方方壺，乘興為作《潛溪圖》。

丹崖翠麓神仙居，東望日出樹如蘇。

溪流穿林還度穀，十里一達五里伏。

龍湫吐景生白虹，藤蘿振雨松呼風。

卻憶往時清夜月，帝女乘雲下天闕。

鐘鏞鏗惸蕭鼓發，霓裳羽衣飄滅沒。

初平騎羊前啟行，長髯抵飛玉霜。

秦娥吹笙玄鶴舞，牽牛河鼓凝寒芒。

相思迢迢頻入夢，夢駕兩鸞從一鳳。

覺來毛髮猶爽淅，目送征鴻度空碧。

山有蔬，水有魚，幽澗有泉清可晙。

何時上疏乞骸骨，寄聲先遣雙飛鳧。

【有泉在山（一首）】

有泉在山，爰注為壑。膏火自煎，一室之燭。蔚彼茂林，有檀有松，有梓有桐。可以為

車，可以為宮。

有泉在山，爰注為淵。膏火之燭，維以自煎。蔚彼茂林，有柞有棫，有樗有櫟。可以為

薪，可以為杙。

【春日雜興（五首）】

春霧冥冥木葉稠，蒼鷹拂羽化為鳩。

莫將松桂誇桃李，柱下先生早白頭。

日自西馳水自東，落花飛絮總隨風。

舊巢燕子今何處，煙雨庭臺似夢中。

細雨冥冥晝掩扉，更無芳草有垣衣。

人生一世邯鄲夢，老病無眠夢亦稀。

雨隱滄江霧隱山，鄉關迢遞寄書難。

病來只盼春風到，不擬春風曉更寒。

日出江空曉氣柔，白筼風起渚煙收。

夜來一餉三更雨，送盡飛花入海流。

【感春（三首）】

日暮東風起，滄江水微波。

水深不可涉，路遠將奈何。

蘼蕪葉已齊，故鄉隔山河。

盛年難再得，芳意其蹉跎。

朝采山上蕨，暮採澗底薇。

雖無粱肉味，聊可以御飢。

羔羊薦美酒，飽食同豢犧。

玄廬苟未閉，彼此誰是非。

人生多憂患，死去百患消。

但恨不便得，無由脫鞿鑣。

浮榮眾所貴，何異掠草焱。

一生與一死，一夕復一朝。

周器忌盈滿，老子戒矜驕。

園林無恆芳，江海有回潮。

委心從大化，庶幾永逍遙。

【枯樹圖歌】

道傍古樹身半枯，白蟻穴根蟲穴膚。

風摧雨撼霜雪凍，斷石臲卼無人扶。

憶昔勾芒肇初政，百卉騰達隨呵虛。

新柯荏苒舊柯壯，霧露膏沐光如濡。

黃鸝翡翠語嬌滑，桑扈戴勝鳴相呼。

白鶴來巢鹿止蔭，匠石愕睨爭嘆譽。

寧知憂患生旦夕，野火倏忽起不虞。

燎原烈焰難向邇，孰問柞櫟杉與櫧。

枝燔葉焮根半赤，朽腐瞞液非時須。

山林搖落歲方晏，聊以薜為荔衣袽。

嗚呼！廣廈棟梁具，委棄草莽同薪芻。

皇天未必替生意，更盼玉燭回暘烏。

【即事】

春半餘寒似暮秋，掩門高坐日悠悠。

樹頭獨立知風鵲，屋角雙鳴喚雨鳩。

芳意自隨流水逝，華年不為老人留。

浮花冶葉休相笑，自古英賢總一漚。

【遣興】

江上潮來風卷沙，城頭畢逋烏尾訛。

燕泥半濕昨夜雨，蛛網忽粘何處花。

孤坐日月自閒暇，出門歧路空交加。

漫將白髮對芳草，目送去鴻天一涯。

附見 ☆劉參政璉 （一十五首）

【遣興】

綠鳧水中游，白鶴雲間飛。

霄漢有修程，焉能顧卑微。

浩蕩展羽翰，昆丘以為期。

雕鶚趨下風，罻羅絕張施。

倏忽萬里餘，摧頹不知歸。

空林有故巢，繁霜日霏霏。

孤雌哺黃口，啁哳將疇依。

豈如戲筼荇，雙棲在漣漪。

【秋日旅懷】

秋氣生白虹，秋聲入高樹。

離離星漢明，杳杳孤鳥度。

夜坐不覺久，逍遙散餘步。

鬢毛動淒風，羅裳怯零露。

寒陰日已侵，芳歲聿云暮。

眷言思我鄉，誰與將尺素？

【白楊河】

白楊河下春水碧，白楊河邊多估客。

東風二月柳條新，卻念行人千里隔。

岸上居人才數家，茅茨深處見桃花。

小婦河邊汲新水，老翁門外看雛鴉。

桑苗未青麥苗綠，牛羊散落村墟牧。

行客年年任往來，居人自住楊河曲。

【自君之出矣（四首）】

自君之出矣，金爐煙不裊。

思君如露桃，紅淚墮春曉。

自君之出矣，蟬鬢枯可燎。

思君如流螢，持明徒自照。

自君之出矣，瑤瑟塵滿柱。

思君如回風，旋轉無定處。

自君之出矣，芳香銷玉體。

思君如河冰，堅凝直到底。

【遣悶】

天光沉陰歲將暮，客子驅車逐歸路。

塞鴻叫入吳江雲，野鳥對立枯桑樹。

茫茫四顧少行人，栝蒼之山渺何處。

愁心如水水復凍，焉得滔滔向東注。

【自武林至丁郭舟中雜興（四首）】

舟行淹宿雨，稍霽泛通川。

深霧群山沒，長天曠野連。

桃開榆葉小，麥秀菜花鮮。

卻喜升平象，高飛見紙鳶。

晚來風勢歇，又見日臨曛。

遠岫留赮彩，疏星耿薄雲。

波流璧月動，舟過鏡天分。

何處危樓上，歌聲靜夜聞。

寂寞空江上，漁舟起暮煙。

明湖天際闊，落日霧中圓。

宿鷺毛衣潔，歸鴉羽翼聯。

故山千里隔，悵望日淒然。

重到昔游地，茫然惑去途。

高原深蔓草，沃野浸平湖。

水闊蛟虯橫，山空鳥雀呼。

淒涼今古意，落日片孤帆。

集外詩（三首）

【春日書事】

雨收春日融，眾草豐且碧。

和風拂輕衣，飛花撲行客。

晴空搖翠煙，莽蒼見山色。

青年豈長住，感此思夙昔。

【秋霽】

積雨霽郊甸，涼風來早秋。

蒲柳變冶色，寒蛩生暮愁。

明月艷素光，青山澹如浮。

游目睇行雲，感此身世憂。

故鄉不可見，悵然心悠悠。

【錢塘遣懷】

江風吹浪雨冥冥，雲暗春山霧壓城。

箭鏃不隨錢氏化，黍苗還向宋陵生。

海門潮擊千年恨，漁浦帆開萬里情。

昔日繁華總徂謝，蒼茫流水亂蛙鳴。

附見 ☆劉閤門璟（七首）

【橫雲山居（為唐伯讓知州賦）】

山蒼蒼兮欲雨，雲橫覆兮歸汝。

有龍兮不霖，使雲橫兮愁我心。

弦枯桐兮我琴鳴，鳥不聞兮孰為我音？

【古意（三首）】

昨夜起觀星，北斗懸中天。

牛女隔河漢，跬步不得前。

東方有一士，被褐露兩肩。

積雪寒蓬廬，中心常泰然。

高歌商頌篇，激烈浮雲旋。

士心亦何求，長為知者憐。

妖蟆蝕明月，玉川欲刳之。

惜無登天梯，涕泗空漣洏。

哀哀卞和玉，惻惻魯女葵。

桓侯諱其疾，扁鵲乃見疑。

長嘯郭林宗，高風邈難追。

萇弘歿已久，其血化為碧。

堅貞逾瓊玉，光耀貫奎壁。

豈惟忠誠著，乃是元氣積。

冰霜恣銷鑠，劫火屢焚炙。

不磷亦不緇，還為補天石。

【向無心下竺維那卷】

浮屠清淨世難倫，細行威儀總是真。

方外未能無職事，人間應識有君臣。

靈山一會閒緣了，劫石三生拂性純。

從此坦然雲水客，木人花鳥度青春。

【寄葆光子偈】

秋雨高槐噪暮蟬，蕓窗書客思悠然。

時危已幸身無辱，性達何憂路未便。

魚蠹入書循簡缺，蛛絲有網遍窗延。

此時一物無相染，莫是渠家得趣禪。

【狂夫雜興】

平生適興多閒話，付與時人作浪猜。

一酌曹溪知水味，白雲無意若為來。

雲門道怤贊《無隱集》云：「無隱公雖處仕途，翼贊王公，乃於無隱之法用隱身之述，

故能敲空作響，與世混同。若有耳目聰明文字學者，莫能測其涯涘也。吾觀閤門公謁見

太宗皇帝時，當機一語，聲前句後，斬盡葛藤，何等斤兩！公又有《雜興》詩云：『老

禪真個野狐精，談聒滔天信不行。睚到盡頭無一物，碧天流水若為情。』此處用得耳目

聰明文字學否？請雲門老漢再下一語。

☆小誠意劉廌（二首）

【柬馬都指揮】

樗散承恩貶舊封，全生猶得遠從戎。

朱衣赤紱關河夢，白草黃沙雨露重。

日月遲回華表鶴，風雲愁寂鼎湖龍。

欲持兩淚憑流水，送繞秦淮第一峰。

【會寧道中別姜惟清主事】

八千道路邊疆去，回首甘涼憶舊游。

沙塞孤城胡騎接，玉關落日酒泉流。

哈枌果實供盤饌，蘇魯麻篘解客愁。

此日故人重會別，秣陵歸思不勝秋。

